
PREŻENTAZZJONI TA’ KARTI
THE CHAIRMAN (L-Onor Jason Azzopardi):  Xtaqt ninforma lill-Kumitat li l-iSpeaker talabni nippreżenta lill-Kumitat il-Progress Report ta’ 2005 li nħareġ mill-Ministeru għall-Integrazzjoni Ewropea tar-Rumanija dwar id-diversi issues li jridu jiġu ndirizzati mill-Gvern tar-Rumanija qabel is-sħubija fl-Unjoni Ewropea.  L-iSpeaker irċieva dan ir-rapport mingħand l-ambaxxatur tar-Rumanija. 
2005 Progress Report issued by the Romanian Ministry of European Integration on the implementation of the “Action plan addressing the issues of serious concern and the issues for which intensified efforts are needed” during November 2005.

LAQGĦA MA’ L-ONOR CENSU GALEA, MINISTRU GĦALL-KOMPETITTIVITA’ U KOMUNIKAZZJONI, DWAR IL-KONFERENZA TAL-WORLD TRADE ORGANISATION LI SARET F’HONG KONG F’DIĊEMBRU 2005

THE CHAIRMAN: Ngħaddu għall-item prinċipali, jiġifieri r-relazzjoni mill-Onor. Ċensu Galea, Ministru għall-Kompetittivita’ u Komunikazzjoni, dwar il-Konferenza tal-World Trade Organisation li saret f’Hong Kong f’Diċembru 2005.   Ministru, l-ewwelnett grazzi talli għal darb’oħra lqajt l-istedina tal-Kumitat u issa nagħtik l-kelma.     
ONOR. ĊENSU GALEA (Ministru għall-Kompetittivita’ u Komunikazzjoni):  Mr Chairman, nirringrazzja lilek u l-Membri preżenti tal-Kumitat.  Jien se nipprova nagħti daqqa t’għajn ħafifa lejn x’kienu l-iktar punti prinċipali biex imbagħad inwieġeb id-domandi li tagħmluli.  
Din il-konferenza saret bejn it-13 u t-18 ta’ Diċembru 2005.  Jiena rrappreżentajt lil Malta f’isem il-Ministru ta’ l-Affarijiet Barranin pero’ kien hemm ukoll uffiċċjali mill-Ministeru tiegħi, kien hemm il-personal assistant tiegħi s-Sur Joe Vella,  kien hemm l-Ambaxxatur is-Sur Salvu Borg u Ms Vanessa Camilleri mill-Ministeru ta’ l-Affarijiet u kien hemm ukoll uffiċċjali mill-Ministeru tal-Finanzi.  B’hekk id-delegazzjoni Maltija kienet f’qagħda li tipparteċipa fid-diversi fora li jkunu għaddejjin fl-istess ħin u f’qagħda li jkollha informazzjoni malajr u on the spot dwar  dak li jkun għaddej.  Dan kien importanti fid-dawl tal-fatt li peress li bejn Malta u Hong Kong hemm seba’ sigħat differenza u allura jekk ma jkollokx persuni on the spot ikun diffiċli biex tasallek l-informazzjoni there and then.  
Wieħed jista’ jgħid li l-Konferneza ta’ Hong Kong kienet waħda kemmxejn pożittiva meta mqabbla mal-Konferenza ta’ Cancun. Qed ngħid hekk mhux b’xi sens ta’ ewforija għax fir-realta’ ma kienx hemm dikjarazzjonijiet maqbula li kienu qed jikkuntentaw lid-diversi pożizzjonijiet imma almenu wieħed jista’ jgħid li f’din il-konferenza, kuntrarjament għal dak li ġara f’Cancun, kien hemm qbil fuq dikjarazzjoni finali li kienet approvata mill-149 pajjiż li kienu preżenti għall-konferenza.  Kif normalment jiġri f’konferenza li tipprova tiġbor komunikat finali li b’xi mod jew ieħor jikkuntenta lil dawk kollha preżenti, id-dikjarazzjoni ta’ Hong Kong kienet mild ħafna f’diversi aspetti tagħha.  Wieħed jista’ wkoll jgħid li kien hemm dikjarazzjoni għax l-attitudni f’Hong Kong kient li this is not the final act of the whole process.  Jien naħseb li d-dikjarazzjonijiet li ħarġu minn Hong Kong ikunu għandhom iridu jiġu msaħħa matul is-snin li ġejjin biex jakkommodaw iktar il-qagħdiet, kultant konflingenti, ta’ membri individwali u anke ta’  gruppi ta’ membri paritkolari.  
Apparti l-konferenza prinċipali kien hemm ukoll numru ta’ laqgħat għaddejjin bejn id-diversi gruppi.  L-iktar grupp li aħna konna nvoluti fih kien naturalment il-General Affairs and External Relations Council (GAERC) ta’ l-Unjoni Ewropea fejn iltqajna kuljum biex bħala 25 Stat Membru ta’ l-Unjoni Ewropea wasalna għal pożizzjoni finali dwar id-dikjarazzjonijiet li kienu se jitressqu għall-approvazzjoni.  Laqgħat simili kienu qegħdin isiru fi ħdan gruppi ta’ pajjiżi oħrajn.  Kien hemm okkażżjonijiet fejn jien intervjenejt biex minbarra li wieħed jasal għall-pożizzjoni komuni ta’ l-Unjoni Ewropea wieħed jara wkoll li jiġu salvagwardati l-interessi ta’ Malta.  
Id-diskussjonijiet kienu jikkonċernaw erba’ areas partikolari, jiġifieri l-agrikoltura, in-non-agricultural market access, is-servizzi u d-development.  Meta wieħed iqis il-livell ta’ żvilupp li jvarja tant minn pajjiż għall-ieħor u minn reġjun għall-ieħor, il-pożizzjoni li bdiet tiġi mbuttata minn dawk il-pajjiżi li għadhom ma laħqux ċertu livell ta’ żvilupp flimkien mal-pożizzjoni li bdiet tittieħed dwar l-agrikoltura, allura waqt id-dibattitu wieħed seta’ jara l-konflitti ċari.  Fil-fatt kien biss fl-aħħar siegħa tal-konferenza li b’xi mod intlaħaq ftehim fuq id-dikjarazzjonijiet.  
Wieħed mill-għanijiet prinċipali li ntlaħaq f’din il-konferenza kien dak li qed jissejjjaħ bħala l-end date għal dawk li huma export subsidies.  Dan ġie maqbul wara ħafna diskussjonijiet kemm fil-grupp ta’ l-Unjoni Ewropea kf ukoll fi gruppi oħra li din l-end date tkun is-sena 2013.  Kien hemm pajjiżi ndividwali u gruppi ta’ pajjiżi li xtaqu li din id-data tkun is-sena 2010 pero’ finalment, wara ħafna give and take, kien hemm qbil dwar is-sena 2013.   Hawnhekk tajjeb li wieħed jinnota li s-sena 2013 hija wkoll is-sena li fiha nistennija tiġi riveduta il-Common Agricultural Policy (CAP) ta’ l-Unjoni Eworpea.  

Kien hemm diskussjoni twila, kważi interminabbli, fuq x’se jiġri fil-każ tal-qoton.  Dan kien jolqot b’mod partikolari lill-pajjiżi Afrikani, li huma produtturi kbar tal-qoton, lill-Brazil u lill-Amerika li ħadu pożizzjonijiet konfliġenti.  Jien ma naħsibx li hawnhekk sar progress daqs kemm wieħed kien jixtieq.  
Il-kwestjoni tal-market access ġiet diskussa wkoll u kien hemm qbil li f’dan ir-rigward tiġi adottata dik li qed tissejjaħ is-Swiss Formula liema formula tippreżenta ċerti komplikazzjonijiet.  
Għar-rigward ta’ servizzi ma kienx hemm dawk l-iżviluppi li wieħed kien qed jixtieq u dak li nkiseb fid-dikjarazzjoni finali jista’ jitqies bħala pass żgħir ‘l quddiem.     Hawnhekk fil-fatt għadd baqa’ ħafna x’isir.    Matul din is-sena l-Unjoni Ewropea se tkompli tiżviluppa l-pożizzjoni b’aktar diskussjonijiet bil-għan li tibni fuq il-ftit pożittiv li ħareġ u biex tevita d-diversi punti ta’ kontroversja li għad hemm.  Għalissa se nieqaf hawnhekk biex intkom tkunu tistgħu tagħmlu d-domandi tagħkom.  
THE CHAIRMAN:  Grazzi.  Domanda li xtaqt nistaqsik pointblank hija din, il-Gvern Malti u l-Unjoni Ewropea huma sodisfatti bl-outcome ta’ din il-konferenza?   
ONOR. ĊENSU GALEA:  Naħseb li mill-kliem li wżajt wieħed jinduna li ma nistgħax inkun ewforiku bir-riżultati li nkisbu.  Setgħet kienet ħafna agħar kieku ma kienx hemm dikjarazzjoni finali, imma l-fatt li kien hemm id-dikjarazzjoni finali fih innifsu huwa pass pożittiv.  

Għal dak li jirrigwarda l-Unjoni Ewropea ngħid li l-fatt li kien hemm qbil li l-end date tal-export subsidies għandha tkun is-sena 2013 u mhux l-2010, kif kienu qed jinsistu diversi pajjiżi oħra, huwa element pożittiv għall-Unjoni Ewropea.  Jekk wieħed jistaqsi jekk f’din il-konferenza stajniex għamilna iktar allura jien naħseb li d-delegazzjonijiet kollha xtaqu li kellna riżultati aktar pożittivi minn dawk li kellna f’Hong Kong, pero’ wieħed irid iqis li dan huwa eżerċizzju ta’ kompromessi kbar. 
THE CHAIRMAN:  Jiġifieri din il-konferenza timxi billi jkun hemm il-kunsens ta’ kulħadd.

ONOR. ĊENSU GALEA:  Irid ikun hemm kunses inkella ma jkunx hemm dikjarazzjoni finali.  Hawhekk wieħed japprezza li kien hemm diversi gruppi ta’ pajjiżi li kellhom interessi konfliġġenti.  Per eżempju, il-Brażil insista b’mod qawwi fuq diversi pożizzjonijiet imma finalment kellu jikkonċedi numru minnhom.   Naturalment il-Brażil huwa pajjiż ta’ ċerta mportanza għal dik li hija produzzjoni agrikola imma kellu jagħmel kompromessi nkella ma kienx ikollna dikjarazzjoni finali.  Jien naħseb li kull wieħed mill-149 pajjiż rappreżentat f’din il-konferenza jaqbel li għad fadal ħafna iktar x’isir biex nilħqu l-għanijiet tagħna.  
THE CHAIRMAN:  L-Onor. George Vella.
ONOR. GEORGE VELLA:  Ministru, bħala delegazzjoni Maltija, x’kienu l-oġġettivi li kellkom f’moħħok meta mortu għall-WTO f’Hong Kong?  X’ridna nakkwistaw u minn xiex konna qed nibżgħu li jista’ jagħmlilna l-ħsara jekk jittieħdu ċerti deċiżjonijiet?  X’kienu l-għanijiet tiegħek?  Inti qed tgħid li aħna qgħadna mal-grupp ta’ l-Unjoni Ewropea u allura kien hemm ċerti nteressi speċifiċi bħal kwestjoni  ta’ l-agrikoltura, imma x’kienu l-interessi immedjati tagħna li inti ridt tissalvagwardja?   
ONOR. ĊENSU GALEA:  Onor. Vella, Malta kienet waħda mill-149 pajjiż preżenti f’din il-konferenza ta’ Hong Kong u huwa impossibbli li xi wieħed mill-istati membri waħdu jirnexxilu jissalvagwardja xi punt partikolari.  Pero’ aħna ma ridna bl-ebda mod noħorġu telliefa fir-rigward tad-diversi aspetti tal-ħajja ekonomika tagħna, bħal per eżempju, fl-agrikoltura, fis-servizzi u fl-agricultural market access.  Qabel ma tlaqna minn Malta aħna ħadna l-istess pożizzjonijiet li kien ħa l-Ministeru ta’ l-Affarijiet Barranin tagħna matul ix-xhur u s-snin li għaddew.  F’dan ir-rigward irridu ngħixu fir-realta’ politika preżenti fejn aħna nissalvagwardjaw l-interessi tagħna anke fil-qafas politiku ta’ l-Unjoni Ewropea.  Ħafna drabi l-pożizzjonijiet li jittieħdu, anke dawk li ttieħdu f’Hong Kong, ikunu marbuta ma’ deċiżjonijiet li jkunu ttieħdu fid-diversi kunsilli  ta’ l-Unjoni Ewropea.  Per eżempju, fl-agrikoltura l-Ministru ta’ l-Agrikoltura diġa jkun ħa pożizzjoni fil-Council of Ministers ta’ l-Agrikoltura dwar dak li ridna nissalvagwardjaw.  B’mod ġenerali nista’ ngħid li aħna, mhux on our own imma aħna bħala grupp politiku ta’ l-Unjoni Ewropea, ma tlifniex minn din il-konferenza.  
ONOR. GEORGE VELLA:  Rigward l-agrikoltura, tista’ tgħidilna eżatt Malta x’kienet qed tibża’ li jiġri kemm bħala pajjiż u anke fi ħdan l-Unjoni Ewopea?  Dan wieħed irid jarah ukoll fid-dawl ta’ kif Pascal Lamay qed jitkellem illum fuq l-agrikoltura li huwa mod differenti ħafna milli kien jitkellem qabel, fejn illum qed jitkellem ċar u tond li l-agrikoltura ma tistax tiġi liberalizzata totalment bħall-industrija l-oħra kollha imma li għall-agrikoltura għandu jkun hemm regime partikolari.  Illum dan biddel it-ton tiegħu totalment. Tista’ tgħidilna jekk dan il-fatt irriflettix ruħu fil-mod ta’ kif dan mexxa l-konferenza u jekk dan jagħmlilniex tajjeb jew ħażin?  
ONOR. ĊENSU GALEA:  F’dan ir-rigward tajjeb li wieħed jipprova jifhem preċiżament x’jista’ jkun ta’ ħsara għall-agrikoltura Maltija mill-konsegwenzi ta’ deċiżjonijiet li jsiru f’dan il-livell.  L-agrikoltura Maltija, qua agrikoltura, mhux qed tirċievi sussidji partikolari la mill-Gvern Malti u lanqas mill-Unjoni Ewropea u allura fil-prattika ma kienx hemm benefiċċji eżistenti, anke benefiċċji limitati, li setgħu jintilfu.  Il-pożizzjoni li ttieħdet mill-General Affairs and External Relations Council (GAERC) fi ħdan l-EU u mill-konferenza ma wasslitx biex l-agrikoltura Maltija tiġi affettwata negattivament.  
Punt li forsi wieħed għad irid jara kif se jiżviluppa huwa dwar kif eventwalment se jkun possibbli li jinfetħu s-swieq għall-importazzjoni mhux għall-prodotti agrikoli ta’ EU, li fuqhom hemm il-kondizzjonijiet li hemm, imma għall-prodotti agrikoli li ġejjin minn pajjiżi anqas żviluppati.  Jekk se jinfetaħ is-suq ta’ l-Unjoni Ewropea għall-prodotti agrikoli minn barra l-EU, konsegwentament se jinfetaħ is-suq għalihom f’Malta  ukoll bħala membru ta’ l-Unjoni Ewropea.  Dan huwa l-punt li rridu noqogħdu attenti għalih kontinwament biex nassiguraw kif il-ftuħ tas-swieq Ewropej għal din l-importazzjoni jista’ jaffettwa l-agrikoltura Maltija.  Mid-deċiżjonijiet li ttieħdu s’issa ma kienx hemm effetti li wieħed jista’ jqishom bħala negattivi fuq l-agrikoltura Maltija.  
L-iSwiss Formula huwa mod ta’ kif fir-rigward tan-non-agricultural market access, fejn it-tariffi m’humiex kollha ta’ l-istess livell, it-tariffi għoljin jonqsu b’rata iktar mgħaġġla minn tariffi li huma baxxi.  Per eżempju, tariffa ta’ 30% tonqos  b’ 5% mentri tariffa ta’ 10% tonqos bil-1% jew 2% fuq perjodu ta’ żmien biex imbagħad it-tariffi kollha jiġu l-istess.  
ONOR. GEORGE VELLA:  The bottomline huwa li kontra kif qed jimmaġinaw ħafna, bid-deċiżjonijiet li ttieħdu mill-WTO is-suq agrikolu għadu m’huwiex liberalizzat u li l-Unjoni Ewropea bl-ebda mod ma kkommettiet ruħha li dan se jkun liberalizzata għall-bqija tad-dinja as of now.  
 ONOR. ĊENSU GALEA:  As of now, le.  
THE CHAIRMAN:  L-Onor. Brincat.  
ONOR. LEO BRINCAT:  Ministru, milli qrajt jien fhimt li għalkemm kien hemm kompromess fuq id-data ta’ l-export subsidies ta’ l-agrikoltura, fejn din imxiet mill-2010 għall-2013.  Din id-deċiżjoni kienet qualified fis-sens li l-pajjiżi nvoluti ntrabtu li jagħlqu l-loopholes kollha li jistgħu jwasslu għall-export subsidies moħbija f’dak li huwa credit, food aid u anke minn bejgħ minn exporting state enterprises.  Jien xtaqt nistaqsi jekk f’dan ir-rigward hemmx xi pjan ta’ azzjoni jew jekk din kienetx sempliċiment a declaration of intent li wieħed għad irid  jinvestiga kif se taħdem fil-prattika iktar ‘il quddiem?  
Dwar in-non-agricultural market access negotiations fejn qed nitkellmu fuq l-industrial and manufactured products, jien qed nifhem sew jekk ngħid li effettivament ma kienx hemm progress?  
Jien naħseb li Malta, flimkien maż-żewġ pajjiżi l-oħra ta’ l-Unjoni Ewopea li qegħdin fil-Commonwealth, jiġifieri Ċipru u l-Ingilterra, kellha dilemma – ħaġa li naħseb kienet ħarġet waqt il-question time mal-Prim Ministru wara l-ministerial statement li għamel wara ċ-CHOGM - għax min-naħa tixtieq taderixxi ma’ l-għanijiet tal-Commonwealth u min-naħa l-oħra trid taderixxi ma’ l-obbligi ta’ l-Unjoni Ewropea.  Anke Helen Clark, il-Prim Ministru ta’ New Zealand, li wkoll kienet f’Malta qalet waqt forum ġewwa Brussels li dawn is-sitwazzjonijiet mhux dejjem huma faċilment rikonċiljabbli.  Qed insemmi dan il-fatt għax il-Commonwealth kienet għamlet żewġ suġġerimenti fil-position paper qabel is-summit.  L-ewwel suġġeriment kien li d–developing countries kellhom jiġu provduti b’technical assistance ħalli l-affarijiet ma jibqgħux fuq il-karta imma jiġu implimentati.  Xtaqt inkun naf jekk kienx hemm xi qbil, fil-prinċipju jew mod ieħor, dwar dan?  Punt ieħor huwa li l-pajjiżi tal-Commonwealth kienu qed jippromwovu tramite s-CPA li jiġi stabbilit dak li qed jissejjaħ finance adjustment mechanism biex jassisti mhux biss il-pajjiżi li qed jiżviluppaw imma b’mod partikolari lill-istati żgħar li jkollhom ħafna adjustment costs bħala konsegwenza tal-multilateral trade liberalisation.  
L-aħħar żewġ punti huma iktar indirizzati lejk Mr Chairman.  Jiena kont attendejt laqgħa flimkien ma’ Prof. Josef Bonnici, li dak iż-żmien ma kienx ministru, li l-IPU kienet għamlet qabel ministerial summit biex tiddiskuti l-parliamentary dimension ta’ dak is-summit li kien se jsir.   Ninsab informat li din id-darba saret laqgħa simili f’Hong Kong, anzi din kienet iktar wiesgħa għax ġiet organised jointly bejn l-IPU u l-Parlament Ewropew u kien hemm anke parteċipazzjoni min-naħa tas-CPA.  Jien xtaqt li wieħed jistabbilixxi ma’ l-iSpeaker’s Office jekk il-Parlament Malti kellux xi stedina għal laqgħa bħal din ta’ Hong Kong u, jekk fl-affermattiv, din ġietx turned down minħabba konsiderazzjonijiet ta’ budget?  
Jien napprezza li l-Gvern ikollu ċerti limitazzjonijiet ta’ budget, pero’ xtaqt insemmi l-kompożizzjoni tad-delegazzjoni ta’ New Zealland għal din il-konferenza fejn apparti li kellha rappreżentanza ministerjali kellha ukoll rappreżentanza parlamentari kif ukoll rappreżentanza mis-civil society.  Jien naħseb li ‘l quddiem, jekk il-finanzi jippermettu, ikun tajjeb li dan is-suġġett nibdew inħarsu lejh f’dimensjoni parlamentari u ta’ soċjeta’ ċivili. Dan qed ngħidu għax wisq nibża’ li aħna qegħdin f’organizzazzjonijiet li xi wħud minna l-parlamentari lanqas jafu x’inhu x-xogħol tagħhom u issa li Malta dieħla fl-OECD nibża’ li se jiġrilna l-istess fil-kontest ta’ l-OECD.  Jiena diġa’ kont għamilt appell f’forum ieħor li vis-à-vis l-OECD il-Gvern għandu jfisser lill-korpi kostitwiti, jew tramite l-MCESD jew tramite forum li jdhirlu xieraq, x’inhuma l-obbligi, ir-responsabbiltajiet u l-opportunitajiet li se jkollu pajjiżna.  L-appell tiegħi huwa li meta jkun hemm dawn il-laqgħat ministerjali filwaqt li għandna naraw li joħroġ kemm jista’ jkun ġid kemm għalina bħala pajjiż kif ukoll għal-block li nappartjenu għalih, issa li qegħdin fl-Unjoni Ewropea, għandna naraw ukoll li jkun hemm opportunitjajiet kemm għas-soċjeta’ ċivili kif ukoll għall-Parlament Malti. 
Jien mhux qed nippretendi tweġiba fuq dawn l-aħħar żewġ punti mill-Ministru Galea għax huwa mar hemmhekk bħala kap ta’ delegazzjoni ministerjali u allura l-aħħar żewġ domandi huma ndirizzati liċ-Chairman.   
ONOR. ĊENSU GALEA:  Jiena l-ewwel darba li attendejt WTO Meeting ta’ din id-dimensjoni.  Jien naħseb li din hija possibbilta’ li għandna nikkonsidrawha  bis-serjeta’.  Għal din il-konferenza aħna konna seba’ persuni nirrappreżentaw lil diversi dipartimenti governattivi imma s-soċjeta’ ċivili, per se, ma kentix rappreżentata jekk mhux indiriettament minn persuni li kienu qegħdin jirrappreżentaw lill-gvern.   Personalment jien ngħid li jkun tajjeb li delegazzjoni bħal din tkun wiesgħa biżżejjed biex tinkorpora rappreżentanza mis-settur ekonomiku għax fl-aħħar mill-aħħar dawn m’humiex deċiżjonijiet ta’ gvern tal-ġurnata fil-konfront ta’ oppożizzjoni tal-ġurnata imma huma indikazzjonijiet ta’ x’ se jiġri fuq medda ta’ żmien.  L-Onor. George Vella għamel żmien bħala ministru ta’ l-affarijiet barranin u l-Onor Leo Brincat għamel żmien ministru responsabbli direttament mill-kummerċ u allura tafu x’qed ngħid.   
L-Onor. Leo Brincat għamel referenza għal jekk hemmx xi garanzija dwar id-deċiżjonijiet marbutin ma’ l-end date tal-kontrolli u s-sussidji u dwar jekk kienx hemm qbil fuq xi programm dwar il-mod kif dan għandu jsir.  Nista’ ngħid li ma kienx hemm qbil speċifiku fuq il-mod ta’ kif dan se jsir imma kien hemm biss deċiżjoni li tgħid li matul l-2006 se jkun hemm aktar diskussjonijiet kemm fuq livell ta’ Unjoni Ewropea u anke f’livell ta’ WTO biex dak li ġie maqbul fl-aħħar mument tal-konferenza jsir b’aktar dettal ħalli mbagħad jiġi mplimentat fuq perjodu ta’ żmien.  Għalissa ma nistax ngħid li hemm programm speċifiku ta’ implimentazzjoni.  
Niġi issa għar-rigward tal-pożizzjoni li Malta ħadet fil-Commonwealth u fl-Unjoni Ewropea.  M’hemmx dubju li l-interessi tal-Commonwealth u l-interessi ta’ l-Unjoni Ewropea, minkejja l-preżenza ta’ Malta u ta’ żewġ pajjiżi l-oħrajn li huma kemm fil-Commonwealth kif ukoll fl-Unjoni Ewropea, m’humiex l-istess.  Il-preżenza fi ħdan il-Commonwealth ta’ pajjiżi li għadhom pjuttost sottożviluppati ġabet diffikultajiet biex finalment kien hemm l-imsejħa Valletta Declaration.  Dan għaliex wieħed ried isib bilanċ bejn x’inhuma l-ħteġijiet ta’ l-Indja u tal-Barbados kif ukoll x’inhuma l-ħteġijiet ta’ pajjiżi aktar żviluppati fi ħdan il-Commonwealth bħalma huma l-Ingilterra, Malta u Ċipru.   Huwa diffiċli biex jintlaħaq bilanċ bejn il-pożizzjoni li ħadet Malta fil-Commonwealth u bejn il-pożizzjoni li ħadet Malta  bħala membru ta’ l-Unjoni Ewropea.  Li nista’ ngħid huwa li fid-diskros ta’ ħames minuti massimu li wieħed jagħmel fil-plenary ta’ din  il-konferenza, jien għamilt riferenza għal pożizzjoni li Malta ħadet fil-laqgħa tal-Commonwealth li saret f’pajjiżna u għidt li dak li ġie maqbul hawn Malta għandu jiġi kkunsidrat fil-laqgħa ta’ Hong Kong pero’ jiena naħseb li dan huwa bilanċ li huwa pjuttost diffiċli biex jintlaħaq.  
Għar-rigward tan-non agricultural market access (NAMA) ftit li xejn kien hemm żviluppi u l-istess jista’ jingħad għal dawk li huma services.  Dawn huma żewġ setturi li għad irridu naħdmu ħafna iktar fuqhom.    
THE CHAIRMAN:  Dwar il-kumment ta’ l-Onor.  Leo Brincat jien se nkellem lill-iSpeaker biex nara kif inhuma l-affarijiet.  Ministru, xtaqt nistaqsi x’se jsir wara din il-laqgħa?  
ONOR. ĊENSU GALEA:  Ta’ min jgħid li d-dikjarazzjoni finali ma rriflettitx il-pożizzjonijiet kollha li ttieħdu waqt din il-konferenza u fil-fatt nista’ ngħid li l-Unjoni Ewropea nnifisha xtaqet tieħu pożizzjoni fuq ċerti affarijiet li kienu aktar far reaching milli fil-fatt ġew riflessi fid-dikjarazzjoni finali.  Il-pass li jmiss hu li l-gruppi ta’ pajjiżi differenti se janaliżżaw ir-riżultat finali ta’ din il-konferenza biex imbagħad issir evalwazzjoni aktar fil-fond matul sensiela ta’ laqgħat li se jsiru din is-sena f’Ġinevra.  Hawnhekk nixtieq nirrepeti li d-dikjarazjzoni finali ġiet maqbula fl-aħħar ftit sigħat tal-konferenza.  Fil-fatt sa l-aħħar kien hemm il-biża’ li 149 delegazjzoni mid-dinja kollha kienu se jkunu ġew f’Hong Kong biex sempliċiment jaraw ftit demostrazzjonijiet mingħajr ma joħroġ xejn konkret.  Dak li wassal biex finalment intlaħaq ftehim kien li kulħadd beda jċedi xi ftit mill-pożizzjoni tiegħu u allura nħasset il-ħtieġa ta’ iktar diskussjonijiet biex dak li ġie maqbul fil-Hong Kong Declaration jiġi mlaħħam iktar ħalli mbaħgad ikun jista’ jiġi mwettaq fiż-żmien li ġej.  
THE CHAIRMAN: Il-kompromess li sar u l-ftehim milħuq f’din il-konferenza se jfisser żieda fl-income u allura żieda fil-kwalita’ tal-ħajja, anke jekk mhux b’ħafna, tal-popli tal-pajjiżi fqar?  
ONOR. ĊENSU GALEA:  Il-kompromess milħuq ġie aċċettat mill-pajjiżi l-iktar foqra fid-dinja għax dwan ikkonsidrawh bħala another step in the right direction.  Il-pajjiżi kollha li aċċettaw dan il-kompromess qed iqisuh bħala pass biex il-kwalita’ tal-ħajja ta’ l-iktar pajjiżi fqar titjieb fuq perjodu ta’ żmien.   Meta tisma’ ċerti dikjarazzjonijiet ta’ mexxejja li kienu preżenti dwar kif jixtiequ jaraw il-livell ta’ l-income taċ-ċittadini jiżviluppa fl-għaxar snin li ġejjin tibda tifhem li dawn qed jitkellmu li minn ftit mijiet ta’ dollari llum dan jitla’ għal ftit iktar mijiet ta’ dollari matul ftit snin oħra.  Hawnhekk diffiċli tagħmel paragun bejn il-pajjiżi żviluppati u dawk sottożviluppati.  Il-mexxejja tal-pajjiżi sottożviluppati u li qed jiżviluppaw qed iqisu li din il-konferenza għandha twassal biex ikollhom livell ta’ għixien aħjar, forsi mhux bir-rata li wħud minnhom xtaqu, imma żgur bħala pass fid-direzzjoni t-tajba.  Dawn huma passi żgħar u importanti pero’ naħseb li jkun żball jekk wieħed jaħseb li b’daqshekk biss se nkunu wasalna għax għad baqa’ ħafna xi jsir biex naslu fejn ilkoll nixtiequ naslu.  
THE CHAIRMAN:  Għan-nom tal-kumitat nirringrazzja lill-Ministru. 
Fit-8.05 p.m. il-Kumitat aġġorna għall-Erbgħa 18 ta’ Jannar 2006 għall-diskussjoni ma’ Ms Nathalie Flynn dwar it-Turiżmu fl-Unjoni Ewropea u l-European Tourism Forum.   

